
				Cette page a été validée par deux contributeurs. 

¶ Le tiers ennuy trop cruel qui pretend 

Me mectre a mort ceſt la doubte craintifue,

Aymant tresfort, de neſtre aymee autant. 

Que dis ie autant ? Mais que lamour naifue 

Soit morte en luy, ainſi que ie la ſens 

Dedans mon cueur plus parfaicte et plus vifue. 
¶ Ces troys ennuyz me mectent hors du ſens 

Et ſi ne voy moyen de men deffaire 

Sinon mourir, a quoy ie me conſens. 

Il neſt ennuy qui tant de mal ſceuſt faire

Sil eſt congneu, quon ne treuue moyen 

Pour quelque peu au moins y ſatisfaire.
¶ Mais mon mal eſt incapable de bien

Car ie le ſens, et n’ay nulle aſſeurance 

Si mon amy tient ou rompt ce lyen. 

Si iuger veulx par treſſeure apparence 

Ie dis quil eſt rompu, mais ſon iurer 

Me vient donner du contraire eſperance.

